
AreHnyja 3a cynepBu3Hja Ha KAMUTAJIHO (DMHAHCUPAHO MEH3UCKO OCUTYPYBa:e




Обраќање на Претседателот на Советот на експерти, д-р. Булент Дервиши, по повод отварање на “Ден за пензиска свесност- 15 септември”
Почитувани соработници, почитувани гости и новинари!

Чест ми е и задоволство да ви се обратам и да ја отворам меѓународната конференција по повод “Ден за пензиска свесност” организирана за прв пат од страна на Агенцијата за супервизија на капитално финансирано пензиско осигурување (МАПАС).
Преку организиање на настани од ваков карактер постои можност да се дискутира за теми од значаен карактер со цел да се извлечат корисни предлози и заклучоци за пензиското осигурување како важна социјална и финансиска тема на секој граѓанини и воедно за денешната тема за значењето на пензиската свесност и информираноста на јавноста и членовите на пензиските фондови за пензиските заштеди.
МАПАС е независно супервизорско и регулаторно тело и формално започна со работа од јули 2002 година. МАПАС е основана заради вршење супервизија на работењето на пензиските друштва, пензиските фондови и чуварите на имот, а целта на нејзиното постоење е заштита на интересите на членовите на пензиските фондови и поттикнување на развојот на капитално финансираното пензиско осигурување.
 Во 2005 година, по организираниот тендер од страна на МАПАС, беа доделени 2 дозволи за основање на пензиски друштва и 2 одобренија за управување со задолжителни пензиски фондови. Следната 2006 година ја обележа почетокот на уплата на придонеси во задолжителното капитално финансирано пензиско осигурување, односно во задолжителните пензиски фондови од вториот столб. Во текот на 2008 година се заокружи еден комплексен систем на капитално финансирано пензиско осигурување со донесувањето на Законот за доброволното капитално финансирано пензиско осигурување. Во 2009 година најзначајна активност за МАПАС беше лиценирањето на двете пензиски друштва за вршење дејност управување со доброволни пензиски фондови.

Во овие 15 години постоење, МАПАС континуирано работи на исполнување на својата мисија – заштита на интересите на членовите на пензиските фондови и поттикнување на развојот на капитално финансираното пензиско осигурување заради посигурни пензионерски денови. 

МАПАС континуирано се грижи за правата и интересите на членовите на пензиските фондови, чија бројка заклучно 31.08.2016 година достигна околу 417 илјади во вториот столб и околу 22 илјади во третиот столб на пензискиот систем. Средствата на пензиските фондови достигнаа вредност од околу 725 милиони Евра во вториот столб и околу 14 милиони Евра во третиот столб.  
Заклучно со крајот на претходната година, вкупните средства на пензиските фондови во втор и трет столб достигнаа над 7% од БДП, што ни покажува дека капитално финансираното пензиско осигурување е втор сегмент по големина во финансискиот систем на Република Македонија веднаш по банкарскиот систем.
Од основањето на пензиските друштва МАПАС секојдневно ги следи активностите на пензиските друштвата и пензиските фондови, преку вонтеренски и теренски контроли; редовно организира испити и врши регистрирање и контрола на агентите за вршење маркетинг со цел овозможување правилно и фер информирање на постојните и идните членови во пензиските фондови. МАПАС редовно одговара на поплаките и барањата од страна на членовите на пензиските фондови.


Визијата на МАПАС е  -  независна, стручна и модерна институција која го штити и унапредува пензискиот систем. 
Нашите вредности се: професионализам, одговорност, тимска работа, углед, транспарентност и посветеност на нашата мисија и визија. МАПАС во моментов има тим кој вклучува високостручен кадар. Орган на Агенцијата е Советот на експерти, составен од пет члена, именувани од Собранието на Република Македонија. 

Заради обезбедување на ефикасна супервизија и регулатива на капитално финансираното пензиско осигурување, МАПАС редовно соработува со Министерството за труд и социјална политика, како и со Министерството за финансии, Народната банка на Република Македонија, Комисијата за хартии од вредност на Република Македонија, Македонската Берза, Фондот на ПИОМ, Агенцијата за супервизија на осигурување и со други органи и институции во земјата. Од 2007 година МАПАС е членка на Меѓународната организација на пензиски супервизори (ИОПС) и активно учествува во нејзината работа, преку својата определба за следење на принципите во вршењето на својата регулаторна и супервизорска функција изградени врз основа на најдобрите светски практики.  Исто така, МАПАС има склучено меморандуми со сродни супервизорски и регулаторни тела од странство за размена на искуства и за унапредување, како на капитално финансираното пензиско осигурување, така и на сопственото работење.
Зад нас се многу активни и успешни  години, но предизвикот за раст и унапредување како на МАПАС, така и на системот на капитално финансирано пензиско осигуруваање и заштита на интересите на членовите ќе не води напред. МАПАС ќе продолжи и во иднина постојано да работи кон промоција на пензискиот систем и  финансиска едукација за развивање на свеста на јавноста, ќе соработува со институциите вклучени во пензиското осигурување и релевантни институции од финансиската област во насока на остварување на својата мисија да ги заштити интересите на членовите на пензиските фондови и да го поттикне развојот на капитално финансираното пензиско осигурување заради посигурни пензионерски денови. 

Исто така, би сакал да ја истакнам важноста на значењето на пензиската свесност и информираноста кај јавноста и во панел дискусијата на тема: “Размена на искуства за информирање на јавноста и членовите на пензиските фондови”  која следи во вториот дел од меѓународната конференција ќе имаме можност да споделиме различни практики и примери, од земјата и од странство.
Ваквите настани се потребни да се истакне и да се зголеми свесноста за важноста на финансиската писменост на јавноста, но таа цел не може да се постигне преку ноќ, туку тоа е долгорочен процес на едукација на повеќе нивоа. Потребно е одржување на ваков вид настани, како и нивно проширување од аспект на учесниците, на кои низ отворен дијалог и аргументирана размена на мислења, ќе се отвораат актуелни теми и со критичен и иновативен пристап ќе се предлагаат решенија за унапредување на системот.

Скопје, 15 септември 2016 г.
